


BILBON.
Euskalduna Jauregian
2011ko azaroaren 23, 24 eta 
25ean.
Jardunaldiotan Bilbo es-
kualdeko Mª Jesus Martin 
medikuak, Bilbo eskualdeko 
etengabeko prestakuntza 
batzordearen izenean, parte 
hartuko du, honako hitzal-
diarekin:“Una comunidad 
de práctica para gestionar el 
conocimiento”.
Egitaraua: 
http://tinyurl.com/c6ca2tp

2011n kudeaketa proiektu 
bat garatu duen Osakidetza-
ko zentro, zerbitzu edo uni-
tateak aurkez daitezke hiru 
modalitetan: Berrikuntza 

onena, Ahozko komunikazio 
onena eta Poster onena. 
Hauek dira sariak: 8.000 , 
3.000  eta 1.000 , hurrenez 
hurren.
Aurkezpen epea 2011ko aza-
roak 21eko 12:00etan buka-
tuko da. 
Izena emateko: 
coordinacion@osakidetza.net 
helbidera idatzi.

Ari garelako lelopean, hain-
bat ekitaldi antolatu dituzte: 
azaroaren 28an Ospitalean 
ere lehen hitza euskaraz-en 
banaketa; 29an, Biodonostia 
Institutuan bisita gidatua 
14:00etan; 30ean, Nire haur-
txo goiztiarra Neonatolo-
gian liburuaren aurkezpena 
Neonatologian; abenduaren 
1ean Gauza guztiak liburua-

ren aurkezpena Amara 1-2 
aretoetan 13:45ean; eta 2an 
BBBko ikastaroa 09:00etatik 
13:00etara Medikuntza eta 
Odontologia Fakultatean. 

Izena emateko epea: 
Abenduak 13 eta 22 bitar-
tean izango da.

Azterketa idatzia: 2012ko 
otsailaren 4an izango da.

Ahozko azterketa: 2012ko 
martxoaren amaieran egingo 
dute.

Behin betiko emaitzak: 
2012ko maiatzean emango 
dira jakitera.

Hasteko, ongietorririk beroena eman nahi dizuegu aldizkari berria irakurtzeko pausoa eman duzuen guz-
tiei, izan ere, aldizkaria irakurtzeko interesa erakutsi duzue eta nahi genuke edukiak hurbilak eta erakarga-
rriak suertatzea eta hizkera naturala eta atsegina izatea.

Osakidetzan euskararen normalkuntzarako bidean proiektu berri hau zabaldu nahi izan dugu osasun ar-
loko euskararen erabilera eta ezagutza sustatzeko asmoa ondo gogoan hartuta. Oro har, arlo sanitarioko 
gaiak, egunerokotasuna duten gaiak eta albisteak izango ditugu hizpide aldizkariko hurrengo zenbakietan. 
Era berean, aldizkaria ahalik eta irakurle gehienengana heltzeko asmoarekin, hiztegitxo edo glosategiak eta 
azalpentxoak erantsiko ditugu zuenganatuko ditugun artikulu, kronika eta erreportajeetan.

Esan beharra dago proiektu hau ez dela hutsetik abiatu, izan ere HABErekin 
elkarlanean, euskara ikasleen testuinguruan betiere, sei urtez OSATUZ aldiz-
karia kaleratu dugu, guztira 41 aldizkari-zenbaki, bi ale monografiko eta 68 
irratsaio argitaratuta. Orain arteko publikazio horren aldean, esku artean du-
zun publikazio berri honek euskara ikasleak ez ezik, Osakidetzako langile eus-
kaldunak eta Osakidetzako erabiltzaileak ere izango ditu gogoan eta guztiok 
ere elkar ondo hartzeko, denon partaidetza aberasgarria izango da segurutik. 
Hori dela eta, iradokizunak, hausnarketak eta gomendioak jasotzeko helbide 
elektronikoa jarri dugu zuon esku (osatuberri@osakidetza.net).

Proiektu berri honek Osakidetzan euskararen erabilera normalizatzen eta sus-
tatzen laguntzea espero dugu, betiere, Osakidetzako erabiltzaileen hizkuntza 
eskubideak errespetatzen laguntzeko tresna lagungarri gisa.

Osakidetzako Euskara Zerbitzuaren aldetik: ongi etorri!



R
Resumen

R
Resumen





972an ireki zituen ateak Gas-
teizko Erizaintza-Eskolak, 
Osasun-Laguntzaile Tekni-
koen Eskola gisa, “Ortiz de 
Zarate” izenpean eta hortaz, 

2012an beteko ditu 40 urte. Sorre-
ran, Osasun-Laguntzaile Tekni-
koen Eskola izan zen eta Vallado-
lideko Medikuntza-Fakultatearen 
menpe zegoen. 1979. urtetik au-
rrera EHUra atxikitako uniber-
tsitate-ikastetxe publikoa da, eta 
1988az geroztik Osakidetzak in-
dartu egin du, berezko ekonomia 
-eta aurrekontu- gestioko zentro 
gisa. Gaur egun, Txagorritxu os-
pitalearen alboan dagoen Uniber-
tsitate-Eskola modernoa da, XXI.
mendeko beharretara ondo egoki-
tutakoa, instalazio dotoreekin eta 

talde profesional inplikatuarekin. 
Helburu nagusia du, erizain-

tzako zainketa orokorrak emate-
ko ziurtatzen duen titulu ofiziala 
lortzeko kalitatezko irakaskuntzak 
ematea, baita Euskal Autonomia Er-
kidegoko gizarte- eta osasun-zerbi-
tzuen etengabeko hobekuntzan la-
guntzea ere. Gasteizko Erizaintzako 
Unibertsitate-Eskola bere bizitzako 
une garrantzitsuenetakoa bizitzen 
ari da, etorkizunera begira ilusioz 
beterik eta hamaika erronkari aurre 
egiteko prest. Besteak beste: euska-
ra lerroaren hedakuntza, Bologna 
prozesura egokitzapena eta erizai-
nen hezkuntza etengabe hobetzea 
gizartearen beharretara erantzute-
ko izango dira datozen urteotako 
lan arlo nagusiak. 



Erizaintza-Eskolako irakasle 
klaustroa 25 profesional baino 
gehiagok osatzen dute, gaztele-
razko zein euskarazko ikasketa le-
rroetakoak. Batzuek lanaldi osoan 
dihardute eta beste hainbat ira-
kasle kolaboratzaileak dira. Bi 
irakasle taldeek era koordinatuan 
egiten dute lan, guztiek helburu 
bakarrarekin: “Gure unibertsita-
tean ikasketak egiten dituzten eri-
zainek era profesionalean beraien 
lanbidea garatzea, Euskal Auto-
nomia Erkidegoko sare publikoko 
zentroetan zein kanpoko ospitale, 
hirugarren adineko egoitza eta 
osasun zentroetan".

Horrez gainera, eskola osatzen 
duten profesionalen artean admi-
nistrazio eta zerbitzuetako langi-
leak daude, zortzi hain zuzen ere.

Lan arloari dagokionez, etorkizun 
hurbilean erizainen eskaria gero 
eta handiagoa izango dela inork 
ez du zalantzan jartzen. “Hiru-
garren adineko egoitzak gero eta 
handiagoak eta gehiago dira, bizi-
tza itxaropena asko luzatu da, eta 
oro har, erizain asko beharko ditu 
gizarteak etorkizunean”. Gaine-
ra, hamar urteren buruan erizain 
asko jubilatuko dela aurreikusten 
da, eta hortaz, erizainen behar 
handia egongo da. Horri guztiari 
aurre egiteko, Gasteizko Erizain-
tzako Unibertsitate-Eskola pres-
tatzen ari da, profesionalak behar 
bezala trebatzen eta irakaskuntza 
garai berrietara egokitzen.  Gai-
nera, krisi garaiak ez du eragin 
negatiborik izan matrikulazioan, 
“datuak oso onak dira, plaza ba-
koitzeko bost eskaera jasotzen 
ditugu, eta oraindik orain bertan 
ikasketak burutu nahi dituztenen 
espediente akademikoak ona izan 
behar dute derrigor”.

2011-2012 ikasturtea dagoeneko 
hasi da, eta ikasle zein irakasle tal-
dea egunerokoan murgilduta ha-
rrapatu dugu erreportajea egitera 
gerturatu garenean. Aurten, 50 la-
gun matrikulatu dira gaztelerazko 
lerroan lehenengo ikasturtean, eta 
30 euskarazkoan. “Aldea murriz-

ten ari da urtetik urtera. Orain urte 
batzuk ikasketak gazteleraz egitea 
erabakitzen zutenen kopurua as-
koz handiagoa zen, eta aurten eus-
kara lerroko taldea handitu egin 
da 20tik 30era”. Bilakaera horrekin 
jarraituz gero, etorkizunean eus-
karazko zein gaztelerazko taldeak 
askoz gehiago orekatuko dira, ale-
gia, aldea gero eta txikiagoa izango 
da. Ikasleen jatorriari dagokionez, 
arabarrak nagusi badira ere, gi-
puzkoar eta bizkaitar gazte askok 
erabakitzen du ikasketak Gasteiz-
ko Unibertsitate-Eskolan egitea. 
Izan ere, 40 urteko esperientziaz 
gainera, baditu beste indargune 

garrantzitsu batzuk. Besteak beste, 
irakasle gehienak erizain profesio-
nalak izandakoak dira, eta horrek 
sekulako balioa ematen dio ira-
kaskuntzari. “Berezitasun nagusie-
na dela uste dugu. Erizainak gara, 
esperientziarekin ospitale eta zen-
troetan, eta erizain-gaiak treba-
tzen dihardugu, praktika garaian 
zentroetan jarraipena eginez eta 
erizain zein erizain laguntzaileekin 
harremana mantenduz”.

Praktikak egiteko aukerari dago-
kionez, ikasleek Araban zein Gi-
puzkoa mendebaldeko ospitale eta 
osasun zentroetan egin ditzakete. 
“Gure ikasleek praktikak Arabako 
ospitaleetan egiteko aukera dute: 
Arabako Unibertsitate Ospitalean 
(Santiago eta Txagorritxu ospi-
taleak), Arabako Ospitale Psikia-
trikoan, Debagoieneko Eskualde 
Ospitalean, Arabako eskualdeeta-
ko osasun zentroetan, Gipuzkoa 
mendebaldeko eskualdeko osasun 
zentroetan, osasun mentaleko zen-
troetan, Gizarte-Ongizaterako Foru 



erakundeko eta Vitoria-Gasteizko 
Udaleko geriatriko zentroetan”. 
Horietan guztietan egin ditzakete 
praktikak. Lehenengo ikasturtean 
praktika-zentroetara inguratzen 
dira zainketa-eremu ezberdinak 
eta lanbidearen nondik norakoak 
ezagutzeko eta bigarren ikasturte-
tik aurrera praktikak era aktibo eta 
parte-hartzailean egiten dituzte.

Bologna prozesuaren aplika-
zioarekin, ikasketak aldatu egin 
dira, baita iraupena bera ere. Ikas-
keta-plan berria sortu da, Euskal 
Herriko Unibertsitateko beste bi 
eskolekin batera aho batez era-
tu dena . Aurrerantzean, erizain-
tza ikasketek lau urteko iraupena 
izango dute eta azkeneko urtean 
zehar, praktiketan murgildurik 
egoteaz gain gradu bukaerako 
proiektua edo lana egin beharko 
dute ikasleek. “Metodologiari jara-
mon eginez gero, ikasleen jarrera 
aldatu egin beharko da, pasibotik 
aktibora. Orain arte eskola magis-
trala zen metodologia erabiliena. 
Ikasleei azterketetan ezagutza exi-
jitzen zitzaien. Gaur egun, berriz, 
ikasleak beste konpetentzia ba-

tzuk garatu behar dituzte”, Ainhoa 
Ulibarriren esanetan, konpeten-
tzien garapenean oinarritzen da 
hezkuntza berria. “Ezagutzaz gain, 
ikasleei gaitasunak transmititu 
behar zaizkie eta ikaslearen jokae-
rak askoz aktiboagoa izan behar 
du". Metodologia pedagogiko be-
rriztatzailearen erabilerak, profe-
sionalaren formakuntza sustatuko 
du, profesional erreflexiboa, auto-
nomoa, era kooperatiboan lan egi-
teko gaitasuna duena eta bizitzan 

zehar ikasketarekin konprometi-
tuta dagoena. 

Gaur egungo irakaskuntza-
ren erronka nagusia da ikasleak 
agente aktibo bilakatzea. Besteak 
beste, taldean lan egiteko ohitu-
ra, pertsonen aurrean hitz egiteko 
ahalmena, teknologia berrietan 
jakituria… horiek guztiak garatu 
behar dituzte ikasleek. “Izan ere, 
paradigma edo ikuspegi aldaketa 
izan da irakaskuntzan”.

Espainiako Hezkuntza Ministe-
rioaren eskaera berrietara egoki-
tu beharko da etorkizunean Uni-
bertsitatea, nahiz eta horrek bere 
izaeran aldaketak eragingo di-
tuen. Izan ere, laster irakasle tal-
dearen %30 doktore izan behar-
ko da. Horren harira, irakasleak 
arduratuta daude, “lan handia 
dugu eta moldatu egin beharko 
gara egoera berrira, eta hori izan-
go da gure erronka nagusienetako 
bat datozen urteetarako. Gutariko 
batzuek doktoretza egin beharko 
dute, irakasle lana egiten duten 
bitartean”.



n 2012 la Escuela Uni-
versitaria de Enfermería 
cumplirá 40 años desde 

que abrió sus puertas como 
Escuela de ATS Ortiz de Zárate 
estando vinculada a la Facultad 
de Medicina de Valladolid hasta 
el año 1978. En el año 1979 se 
transformó en Escuela Universi-
taria de Enfermería adscribién-
dose a la Universidad del País 
Vasco ( UPV/EHU). A partir del 
año 1988 Osakidetza-Servicio 
Vasco de Salud la consolida 
como un centro de gestión eco-
nómico presupuestario propio. 
Primero perteneció a la Univer-
sidad de Medicina de Valladolid, 
después a la UPV y desde 1998 
está adscrita a Osakidetza. Ubi-
cada al lado del Hospital de Txa-
gorritxu, el año pasado adecuó 
su oferta al proceso de Bolonia, 
y en la actualidad desarrolla su 
labor formativa en castellano y 
euskera. Este año se han matri-
culado 80 nuevos alumnos, de 
los cuales 30 cursarán sus estu-
dios en euskera. 

Ainhoa Ulibarri Otxoa (euskarazko ira-
kasleen mintegian 2005etik), Jagoba Za-
randona eta Susana Cariñanos (bigarren 
urtea irakasle gisa), Irati Aranguren (une 
honetan Susana Cariñanosen ordez), 
Monika Olmos (aurten aurreneko urtea) 
eta Yolanda Lopez de Audikana (aurten 
aurreneko urtea) irakasleak ari dira gaur 
egun lanaldi osoan eskolak euskaraz es-
kaintzen, eta beraiekin hitz egiteko auke-
ra izan du Osatuberri-k. Formazioz bostak 
dira erizainak, baina azken urteotan asko-
tariko lanak egitea egokitu zaie, izan ere 
erizaintza ikasketak euskaraz eskaintzeko 
jardun handia egin dute materialaren sor-
kuntzan eta dokumentuen itzulpengin-
tzan Osakidetzako Euskara Zerbitzuaren 
laguntzarekin. “Gure formazioa zegoen 
bideratuta gaixo baten zaintzaz ardura-
tzeko; nola artatu, zainketak zelakoak 
izan behar diren… Unibertsitatean ez 
dago gaixorik, asko ikasi nahi duten gaz-
te osasuntsuak baizik, indarrez gainezka 
dauden gazteak”. Eta horiei guztiei gano-
razko formazioa euskaraz eskaintzea da 
euskarazko irakasle klaustroaren asmoa 
eta nahia. 

Sei urte euskaraz irakasten dihardute Gas-
teizko Erizaintza-Eskolan. “Ilusio handiz 
eta zailtasun izugarriekin hasi ginen. Bi-
bliografia itzultzen, eta oraindik orain, 
sekulako beharrarekin jarraitzen badugu 

ere, bidea egin dugu”. Ainhoa Ulibarri da 
irakasle taldeko beteranoena, bera hasie-
ra hasieratik egon baizen euskara lerroan. 
“Bilakaera ez da handia izan 2006an abian 
jarri ginenetik, baina positiboa da, izan ere, 
hamalau ikaslerekin hasi ginen eta lanaldi 
osoan irakasle bakarra ni nintzen. Aurten 
30 ikasle matrikulatu dira lehenengo kur-
tsoan eta bost irakasle gaude”. Zenbakiek 
ere bilakaera emankorra adierazten dute. 

Besteak beste, Eskolako erronkak hauxek 
dira: 

eta sinismen aniztasunarekin adeitsua, 
eta arazo globalez jabetzen den eskola 
izatea.

-
kasle-truke sorta zabala eskaini, eza-
gueraren garapena eta kulturen arteko 
gaitasuna ahalbidetzen duena, Europa-
ko Goi Mailako Hezkuntza Esparruaren 
barnean nazioartekotasunari lagunduz.

-
rruan sortzen ari diren beharrei erantzu-
ten duten ikasketa eguneratuak eskaini, 
lan eta komunikazio tresna moduan bi 
hizkuntza ofizialak eta ingelesa bultza-
tuz.

Hauez gain, euskara taldeko irakas-
leentzat etorkizuneko beste erronka na-
gusiena materiala sortzea eta euskararen 
presentzia areagotzea izango da. 

HITZ-GAKOAK:
PLASTIKOTASUN NEURONALA, 
SINAPSIAK, TERAPIA, BOBATH, 
FISIOTERAPIA.

SARRERA:
Nerbio-sistema genetikoki progra-
matuta dago, baina aldaketarako 
izugarrizko ahalmena du. Garuna 
adin guztietan alda eta molda 
daiteke, baita lesio bat gertatzen 
denean ere. Aldatzeko gaitasun 
horri “plastikotasun neuronala” 
deitzen dio. Plastikotasun neu-
ronala automatikoki gertatzen 
da, baina bultza eta gida daiteke 
erreminta terapeutiko gisa, adibi-
dez, istripu zerebrobaskularraren 
bat gertatzen denean. “Bobath 
teknika” deritzana plastikotasun 
neuronalean datza eta garunaren 
malgutasuna bultzatzea eta ondo 
bideratzea du helburu.

PLASTIKOTASUN NEURONALA 
Lehen, nerbio-sistema zentrala 
organo aldaezin eta konponezin-
tzat hartzen zen. Nerabezaroaren 
ondoren, garunaren mapa topo-
grafikoa guztiz eratuta zegoela 
eta, lesio baten ondoren, kalte-
tutako neuronak betiko galduta 
zeudela pentsatzen zen. Orain 
badakigu hori ez dela egia. Nerbio
-sistema genetikoki programatuta 
dago, baina aldaketarako izuga-
rrizko ahalmena du. Aldatzeko 
gaitasun horri “plastikotasun 
neuronala” deitzen dio. Bizitzan 
zehar izandako esperientziek, 
bizipenek eta egindako ekintzek 
garunaren anatomia eta fun-
tzionamendua moldatzen dute. 
Garuna adin guztietan alda eta 
molda daiteke, baita lesio bat ger-
tatzen denean ere. Horrek esan 

nahi du hobetzeko eta sendatze-
ko aukerak badaudela.

Istripu zerebrobaskularra-
rren bat gertatzen denean, ehun 
nerbiosoak bizkor erantzuten 
du sortutako edema eta ehun 
nekrotikoa kentzeko eta odol-ho-
di berriak sortzeko, oxigenoa eta 
elikagaiak kaltetutako areara hel 
dadila. Hasierako erantzun bizkor 
horren ondoren, mekanismo 
plastikoak martxan jartzen dira, 
eta hainbat aldaketa sortarazten 
dituzte garun-azalean. Neuronen 
adarrak (dendritak eta axoiak) 
hazi egiten dira, eta ondorioz, 
neuronen arteko sinapsi gehiago 
sortzen dira. Komunikazioa mar-
txan jartzeko neurotransmiso-
reak (sinapsietan jariatzen diren 
mezulari kimikoak) beharrezkoak 
dira. Plastikotasunari esker, 
neurotransmisoreen sintesia eta 
jariatze-prozesua aldatzen da, eta 
ondorioz, neuronen egoera alda-
tzen da. Azkenik, neurotrofinek 
(plastikotasun neuronalean fakto-
re neurotrofiko nagusiak direnak) 
plastikotasun neuronala manten-
tzen eta erregulatzen dute.

Lesioari erantzun gisa mar-
txan jartzen diren mekanismo 
plastiko horiek garuna aldatzen 
dute; garunaren morfologia 
berrantolatzen da galdutako 
funtzioa berreskuratzeko as-
moz. Kasu batzuetan, aldaketak 
egokiak dira garunaren funtzio-
namendua hobetzen baitute; 
honako hau “plastikotasun fisio-
logikoa” da. Beste kasu batzuetan, 
ordea, “plastikotasun patologi-
koa” gertatzen da, eta hainbat 
kalte eta oztopo sortarazten ditu. 
Plastikotasunari esker sortuta-
ko konexioak funtzio jakin bat 
egiteko egokiak izan behar dira, 
konexio desegokiak konexio eza 
baino txarragoak baitira. 

Beraz, nahiz eta garunak 
aldatzeko eta moldatzeko berezko 
joera duen, prozesua mugatua 
da eta, horregatik, plastikotasun 
neuronala bultzatu eta gidatu 
behar da. 

Leire Echeazarra Escudero
Farmazian  lizentziatua eta 

Neurozientzia arloko ikertzailea

Nerbio-sistema gene-

tikoki programatuta 

dago, baina aldaketa-

rako izugarrizko ahal-

mena du. Aldatzeko 

gaitasun horri “plas-

tikotasun neuronala” 

deitzen dio.

Urtarrileko eta martxoko zenbakietan 

ikerketaren gainerako atalak argitara-

tuko dira.





Aldagai: Variable.
Argaldu: Adelgazar.
Desoreka: Desequilibrio.
Gorputz masa: Masa corporal.
Jarraipen: Seguimiento.
Kudeaketa: Gestión.
Trakestasun: Torpeza.
Trebakuntza: Preparación.



Seme-alaba diabetikoak zituzten 
Donostialdeko hainbat gurasok 
eman zuten lehen urratsa 1986an, 
tartean elkarteko gaur egungo pre-
sidente Juncal Telleriaren amak. 
“Ahizpa nagusia diabetikoa da eta 
gurasoak kezkatuta zeuden. Gaixo-
tasunari buruzko oso informazio 
gutxi zegoen eta gurasoek eran-
tzunak eta argibideak aurkitzeko 
pausoa eman zuten”, azaldu digu 
presidenteak. Hastapenak zailak 
izan ziren hutsetik abiatu zirela-
ko, baina poliki-poliki finantzazio 
pixka bat lortu, Antiguo auzoan lo-
kal bat eskuratu eta herri askotako 
guraso eta norbanakoak gehitzen 
joan ziren.

Gerora, elkartea Donostiako 
Intxaurrondo auzora lekuz aldatu 
zen eta handik nahi duen orori es-
kaintzen diote zerbitzua. Arantxa 
Telleria idazkaria astelehenetik os-
tiralera goiz eta arratsaldez aritzen 
da interesatuei arreta eman eta 
glukosa kontrolak egiten. Urtero 
50 euro ordaintzen duten 1.000 
bazkide inguru ditu elkarteak, 
baina diabetesarekin lotutako in-
formazioa edo laguntza jasotzeko 
ez da ezinbestekoa bazkidea iza-
tea. “Ez dugu inor bazkide egite-
ra behartzen, baina gero eta kide 
gehiago izan, indar handiagoa 
egin dezakegu”, azpimarratu du 
presidenteak. Are gehiago, beraien 
esanetan, diabetesari buruz ema-
ten den informazioa oso urria da: 
“Medikuaren diagnostikoa jaso eta 

jendea etxera joaten da zer egin ja-
kin gabe. Horregatik, jende askok 
jotzen du gugana”.
 

Informatzeaz gain, Diabetikoen 
Elkarteak lanean dihardu diabe-
tikoen eskubideak defendatzeko. 
Horren adibide da lehen diabeti-
koek gida baimena urtero berritu 
behar zutela, baina hainbat pro-
testa egin ostean, lortu dute lau 
urtetik behin egitea. Aspaldiko 
beste helburu bat da ume diabe-
tikoek inongo mugarik ez izatea. 

Horregatik, elkarteak boluntarioak 
trebatu egiten ditu eta Jaurlaritzak 
gastu hori finantzatu, eskoleta-
tik txangoak egiten dituztenean 
ume diabetikoek nork injekzioa 
jarri izan dezaten. Hala ere, Te-
lleriak aitortu du Jaurlaritzarekin 
harremanetan daudela bolunta-
rio sarea handitu eta Jaurlaritzak 
ere laguntzaileak trebatu ditzan. 
“Sasoi batzuetan Gipuzkoan esko-
letatik txango asko antolatzen dira 
eta guretzat ezinbestekoa da ume 
guztiek txangoetara joateko auke-
ra izatea bermatzea”.



Ume eta gaztetxoen esparrua 
oso garrantzitsua da elkartearen-
tzat. Hala, ume edo gaztetxo diabe-
tiko bat dagoela dakiten bakoitzean, 
eskolara hezitzailea bidaltzen dute, 
ume horren irakasle eta ikaskideei 
diabetesa zer den azaltzeko. Horrez 
gain, Arabako eta Bizkaiko elkartee-
kin batera, urtero hainbat ekintza 
zabal antolatzen dituzte: hala nola, 
ume diabetikoentzat udalekuak, 
helduentzat egonaldiak kostaldean 
eta abar. Udalekuetan ume eta gaz-
tetxoek ikusi ahal izaten dute ez di-
rela gaixotasun hori duten bakarrak 
eta on egiten diela nabarmendu du 
Telleriak.

           
Azken sei urteotan Gipuzkoako 
Diabetikoen Elkarteko presidente 
den Juncal Telleria ere diabetikoa 
da eta aitortu digu “diziplina pixka 
batekin” eta diabetikoen “hiru zu-
tabeak, elikadura, ariketa fisikoa 
eta medikazioa” zainduta, bizitza 
arrunta egiten duela. “Jan edo ari-
keta fisikoren bat egin aurretik eta 
ostean glukosa nola dagoen egiaz-
tatu behar dut eta jaten ditudan 
hidratoak neurtu, baina bestela 
edozer egin dezaket”.

Diabetesaren kontrako asma-
kizunik ez badago ere, asko gara-
tu dira gaixotasun hori arintzeko 
gailuak. Horietako bat intsulina 
azkarra deritzona da. Horri esker, 
diabetikoak bere glukosa maila 
erregulatzeko askoz erreztasun 
gehiago ditu. “Gogoan dut arreba 
nagusiak egosi behar ziren beiraz-
ko xiringak erabiltzen zituela eta 
jatorduak beti ordu zehatzetan 
egin behar zituela. Hala, ia ezin 
zen etxetik kanpo ibili. Hori erabat 
aldatu da, eta pentsa, badira Josu 
Feijoo eskonauta moduko diabe-
tikoak, Himalayara edo espaziora 
joaten direnak, adibidez”, aldarri-
katu du presidenteak. 



Ekainaren 28an eman zuten jaki-
tera Donostia 2016ko Kultura Hi-
riburu aukeratu zutela, Poloniako 
Wroclawekin batera. Espainian 
Donostiaren izendapenak nola-
baiteko polemika piztu bazuen 
ere, berehala gezurtatu ziren za-
baldutako esamesak. Are gehiago, 
Donostiako lantaldekoek jakina-
razi dute beste hiri hautagaietako 
teknikariekin elkarlaneko sare in-
teresgarriak martxan dituztela.

Izendapen honi esker, Donos-
tiak aukera izango du Europari era-
kusteko zer-nolako kultura ereduan 
sinesten duen. Donostia 2016ko 
Kultur programaren arduradun Ai-
nara Martinek, lehenik eta behin, 
azpimarratu du hiriburuek baka-
rrik aurkeztu dezaketela hautagai-
tza, baina “Donostia esaterakoan 
Bizkaiatik Akitania barne hartzen 
duen lurraldeaz ari gara, Euskal 
Herriko eremu osoan lan egin nahi 
dugu”.

Epaimahaiak Donostiako propo-
samenean zer ikusi duen galde-
tzean, Martinek dio egitasmoa-
ren ezaugarri nagusiena dela “ez 
duela” programazio zehatzik, eta 
“guztia zalantzan” jartzen duela, 
berraztertua izan dadin. Martinek 
azaldu digu beraiek paradigma 
hori apurtu dutela; hain zuzen 
ere, Donostiak baduela berez kul-
tura programazio “oso aberatsa”: 
nazioartean oso ezagunak diren 
jaialdi erraldoiak, programatzai-
le garrantzitsuak… Horregatik, 
haratago jo nahi izan dute: “Gure 
programazioan ez dugu azpiegi-
turetan sos bat ere inbertitu. Nahi 

duguna da azpiegitura horietan 
lantzen den edukia beste era bate-
koa izan behar den edo ez zalan-
tzan jartzea, eta biztanleek progra-
mazio dinamikatan parte hartzea”.

Are gehiago, indar guzti-guz-
tiak kultura programazio erakar-
garri edo ikusgarri bat antolatzen 
jarri beharrean, Donostiako lan-
taldeak nahiago du kultura eta 
sorkuntzaren bitartez “gizarteak 
dituen beharrak asetzea”, eta era 
berean “gizarte justuago eta de-
mokratikoago bat” eraikitzea. 
Hain zuzen ere, kultura oso modu 
irekian ulertzen dute: “Hainbat 



alderdi hartzen ditugu kontuan: 
etxebizitzak denontzat, mugi-
kortasuna, euskara eta hizkuntza 
minorizatuak, teknologia berriak, 
alfabetazio digitala, kultura askea 
eta beste asko”.

Ekainaren 28ra bitartean 15 
pertsona ibili dira buru-belarri la-
nean, hainbat taldetan banatuta; 
sormena, finantzazioa, komuni-
kazioa, produkzioa… “Udara arte 
proiektu kontzeptua garatu ge-
nuen eta bultzatutako ekimene-
tan lurralde osoko 2.000 lagunek 
parte hartu zuten, baina behin 
izendapena lortuta hasi gara 

lehen ukitu ezin izan genituen 
ateak jotzen eta lantalde handia-
goak osatzen”.

Lantaldearen asmoa da Do-
nostiako eta herrietako eragileekin 
elkarlanean bidean ekitaldiak eta 
elkarteak batzen joatea, guztiek 
batera 2016an “eztanda egiteko”. 
Eta, are gehiago, 2016tik aurrera 
ere lanean jarraitzea: “Bertara bi-
sitariak eta dirua ekartzeaz gain, 
lanpostuak ere sortuko direla uste 
dugu, baina hori bezain garrantzi-
tsua da protagonistek, gizabana-
koek, bizi izango duten esperien-
tzia eta eraldaketa”.



El grupo de trabajo que lidera 
el proyecto quiere romper con 
los tópicos de Donostia-San Se-
bastián, y dar a conocer el pro-
tagonismo de los ciudadanos y 
sus necesidades, para impulsar 
la convivencia y reinventar la 
ciudad.  Sus responsables han 
destacado que hacen mención 
a todo el territorio desde Biz-
kaia a Aquitania. Dicho pro-
yecto no tiene programación 
concreta y “pone todo en duda” 
para que sea reanalizado. De la 
misma manera, quieren satis-
facer las necesidades de la po-
blación a través de la cultura y 
la creación.

 

R
Resumen



Zenbat urte daramazu kar-
diologian lanean?
Kardiologia arloan 40 urte egin 

ditut, eta horietatik 30 Basurtuko 
Ospitalean. Aurretik, hamar urte 
Fundación Bizkaia Pro Cardíacos 
fundazioan egin nituen, ospetsua 
zen erakundea eta Bizkaia zein 
Euskal Herrian kardiologiako 
lehen zentro modernoa izan zela 
esan daiteke.

40 urtetan zenbat aldatu da 
zuen jarduna?

Kardiologia izugarri aldatu 
da eta guk eguneratu behar izan 
dugu gure ezagutza. Garai bateko 
jardunak eta gaur egun egiten 
dugunak ez du zerikusirik. 

Bihotzaren osasunaz aritzen 
zarete. Artatzen dituzuen 

pertsonen begietara  begiratuta 
diagnostikatzeko gai zarete?

Inoiz ez. Egia da esperientzia 
oso garrantzitsua dela, eta asko-
tan, artatzen dugunaren jarrera 
oso lagungarria izaten da gaitza 
diagnostikatzeko, baina gaur egun 
begietatik ez da ezer ikusten, eta 
arlo sanitarioan zehaztasun osoz 
aritzera behartuta gaude. 

Bihotzaren funtzionamen-
dua oso mekanikoa dela ai-

patzen da, zuek hortaz, ingeniari 
mekanikoak? 

Bihotza da ponpa xurgarazle 
bultzarazlea, eta ponpa horrek 
lan egiteko behar ditu baldintza 
biofisiko eta biokimikoak, eta 
kardiologian ezagutza molekular 
zein genetiko sakona behar da. 
Ez nuke esango hain funtziona-
mendu mekaniko hutsa duenik, 
izan ere, bihotzak ez du bakarrik 
ponpa funtzioa betetzen, beste 
funtzio metaboliko eta endokrino 
batzuk ere betetzen ditu. Beraz, ez 
gara ingeniari mekanikoak baka-

rrik. Azken buruan, gorputzak 
funtzio-batasuna du. 

Genetikak zerikusi handia 
du bihotzaren gaitzean?

Bai, zalantzarik gabe. Kardio-
patia asko alterazio genetikoen 
ondorioz sortzen dira. Herentzian 
hartzen ditugun geneek garran-
tzi handia dute gure bihotzaren 
osasunean.

Alkohola, tabakoa, dieta 
ezegokia, kirola neurriz kan-

po egitea… horiek ere arrisku 
faktoreak dira, ezta? 

Noski baietz. Heredatzen 
dugun bihotza zaintzera behartu-
ta gaude. Neurriz kanpo gehie-
gikeriak egiten baditugu arrisku 
faktoreak areagotuko dira. 

Gaur egun gaixotasun kar-
diobaskularra da heriotza 

arrazoi nagusia, ezta? 
Gaixotasun kardiobaskularra 

zabala da: bihotza, garuna, giltzu-
rrunak… Bihotzaren kardiopatia 
iskemikoa da heriotza arrazoi 
nagusia gizonezkoen artean eta 
garun istripu baskularra emaku-
mezkoen artean. 

Eta nola zaindu beharko 
genuke bihotza?

Bizimodu osasuntsua eta kiro-
la eginez. Dieta egokiak, toxiko-
rik ez, alkoholarekin kontuz, 
tabakoarekin ere bai… Arrisku 
faktoreak kontrolatu eta 40 urtetik 
gora aldi oro kontrolak egitea 
komeni izaten da. 

Artatu: Atender.
Garun: Cerebro
Gaitz: Enfermedad, dolencia.
Giltzurrun: Riñón.
Ponpa xurgarazle: Bomba 
succionadora.



Noiz jakin zenuen interpreta-
tzeak liluratzen zintuela?
Umetatik. Beti esaten nuen: “Nik 
handitan aktore izan nahi dut”, 
baita ia 30 urterekin ere. Hau ez 
diot inori kontatu: oso ume nin-
tzela, zirko baten ikusi nuen neska 
bat elefante baten gainean eta hor-
tik aurrera nire burua elefante zuri 
baten txiribueltak egiten eta dan-
tzan ikusten nuen. (Barre). Uste 
dut hor hasi zela fantasia moduko 
bat… Ahizpak eta biok performan-
ceak egiten genituen etxekoentzat. 
Ahizpa txotxongiloekin trebea da 
eta oso ondo margotzen du. 

Zaila izan zen abokatugintza eta 
euskara teknikari lana alboratu 
eta antzerkian hasteko pausoa?  
Zuzenbidea ikastera ez nintzen 
erabat konbentzituta joan, baina 
zerbait egin beharra zegoen. Gero 
beka batera aurkeztu eta Gasteiz-
ko udaletxean sei urtez euskara 
teknikari aritu nintzen, baina ez 



nengoen motibatuta. Proba egi-
teko premia nuen eta Gasteizko 
Ortzai Antzerki Laborategian sartu 
nintzen. Inoiz indar handienare-
kin hartu dudan erabakia izan da. 
Ingurukoak harrituta gelditu ziren: 
“Aktore hasiko zara 30 urterekin?”. 

Gasteizen zortzi urte daramatza-
zu, baina zure burua galdakoztar-
tzat daukazu, ezta?
Bai, kanpora jotzen dugunean kon-
turatzen gara nongoak garen. Nik 
galdakoztarra naizela igartzen dut, 
eta bizkaitarra, baina arabarrek oso 
ondo tratatzen naute eta Gasteizen 
oso gustura nago. 

Vaya Semanita-ko La Nere per-
tsonaiari kariño berezia diozu. 
Zer du Itziar Atienzarena? 
Zoro samarra da, espontanea, ba-
rregarria, eta oso berezia. Sheilys 
ere oso gustuko dut. Pertsonaia 
hauek bizitza propioa dute. Ni gaz-
tetxotan La Nere bezala diskotekera 
samarra nintzen, baina besterik ez 
(barre).
  
Bazen ordua Barakaldoko poli-
gonero eta choni-en figura erre-
bindikatzeko… Zer esaten dizute 
han? 
(Barre). Berez antzezlanerako La 
Nere-k erabiltzen duen arropa han 

erosita dago! Jonan eta Txori de-
safio bat egitera joan ziren, eta ja-
rraitzaile ugari izan zituzten zain, 
zoramena izan zen! Ni ez naute 
hainbeste ezagutzen. Barakaldon 
badaude, baita Gasteizen ere. Eta 
abuztuan Cadizen ere Jonan asko 
aurkitu ditut.

Autobideko ordainlekuetan eza-
gutzen zaituzte? Baliatzen dituzu 
bidaiok pertsonaiak lantzeko? 
Bai. Egunero Gasteiztik Urnietara 
joan-etorria egiten dut. Pertso-
naiak lantzeko oso une aproposa 
da bakar-bakarrik nagoelako. Per-
tsonaien testuak inprobisatzen 
aritzen naiz askotan.

Zure curriculum zabalean aipa-
tzen da abesten duzula…
Antzerkiarekin batera, eskola ba-
tzuk jaso nituen eta Gasteizko Mu-
sika Eskolako talde baten bigarren 

ahots moduan aritu nintzen. Utzi 
behar izan nuen, baina ikasturte 
honetako lehentasunetako bat da.

Zein da Vaya Semanita-ren arra-
kastaren sekretua?
Hasieran oso apurtzailea izan zen, 
tabu asko ukitu zituen eta jendeari 
astindua eman zion. Gerora, denbo-
raldi bakoitzean berritasunak sartu 
ditu. Nire ustez sekretua da umorez 
ondo deskribatzen gaituela alorrik 
kontrobertituenetan. Eta euskaldu-
nok, gainera, harrotasunez hartzen 
dugu: “Horrelakoak gara!”.

Gasteiz oraindik oso hiri erdal-
duna da edo euskara zabalduago 
dago?
Euskarak leku gehiago hartu du. 
Gero eta gehiago entzuten da, eta 
euskara ikasi dutenak, nahiz eta 
orain arte bizimodu erdalduna 
egin, gero eta gehiago saiatzen 
dira euskaraz egiten. 

Apurtzaile: Rompedor.
Jarraitzaile: Seguidor.
Lehentasun:  Preferencia.
Trebe: Hábil.
Txiribuelta: Vuelta campana.
Txotxongilo: Títere.
Ordainleku: Peaje.



BECen burututako idatzizko az-
terketak gaindituta, 59 lagun 
hurbildu ziren lehen hizkuntza 
eskakizuneko azterketara Portu-
galetera, UNEDek han duen egoi-
tzara. Hainbat lagun 08:00etarako 
ate aurrean zeuden. Handik ordu 
erdira, mintzameneko froga bi-
naka egin zuten. Bi aztertzaile-
ren aurrean, Luciak eta Estherrek 
denbora laburrean beraien burua 
aurkeztu zuten. Horren ostean, 
elikadura gaia berbagai jarri zie-
ten eta horri buruzko bakarrizketa 
egin behar izan zuten. Bukatzeko, 
argazki bat abiapuntu hartuta, bat
-bateko elkarrizketa egin zuten 
biek. Lucia santurtziarra da eta 
erizaina. Astero berbalagunekin 
elkartzen da eta etxean ere prakti-
katzen ibiltzen da, baina azterke-
tan urduri jarri zela kontatu zigun; 
bere ustetan, entzumena izan zen 
zailena. Esther, berriz, galdakozta-
rra da eta laborategiko teknikaria. 
3 urteko umearekin euskaraz egi-
ten du. Kasualitate handia bada 
ere, Esther eta biak ahozko frogan 
bikote izan ziren bigarren aldiz. 

10:30ean talde handi bat behe-
ko solairuko gela handira sartu 
zen entzumeneko froga egitera. Bi 

zaintzaile begira zituztela, bi mi-
nutu izan zituzten galderak irakur-
tzeko. Jarraian, sagardo denboraldi 
hasierarekin lotutako elkarrizketa 
entzun zuten, eta galderak eran-
tzun zituzten. Horietako asko 30 
urte ingurukoak ziren, baina bazi-
ren 50 urteko batzuk ere; eta gehie-
nak emakumezkoak ziren. Horien 
artean, erizain asko, laborategiko 
teknikariak, auxiliarrak eta baita 
mediku batzuk ere. Laudioko Esti 
administratzailea da. Bere ustez, 
mintzamen froga egiteko denbora 
gutxiegi izan zuten.  

Bigarren taldekoek entzumena 
landu ostean, mintzamena jorratu 
zuten jarraian. Zortzi epaimahai-
kide zituzten zain lau gelatan ba-
natuta, horietatik bost euskalte-
gietako langileak, azterketetarako 

espreski kontratatuak. Epaimahai-
kideek arretaz entzun zituzten 
bakarrizketa eta elkarrizketak. 
Badaezpada, ahozko frogak gra-
batu egiten dituzte, zalantza edo 
erreklamaziorik balego, entzungai 
izateko.

Azterketarietako askok onartu 
ziguten lanpostua ziurtatzeko egi-
ten zutela azterketa, baina badira 
euskara gehiago jakitearren ikas-
ten dutenak. Orozkoko Juan Car-
losek, esaterako, bide batez lehen 
zekiena berreskuratzeko asmoa 
du. “Zaila izan arren, merezi du 
hemengo hizkuntza delako”. Kasu 
bitxienen artean, Iurretako Gaiz-
karena dago: betidanik euskara 
bere ama hizkuntza izan bada ere, 
derrigortuta dago euskara tituluak 
eskuratzeko probak egitera.

Bakarrizketa: Monólogo.
Derrigor: Obligado, a la fuerza.
Eredu: Modelo, Ejemplo.
Eskakizun: Petición, demanda.
Itxaronaldi: Espera.
Menderatu:  Dominar.
Zaintzaile: Vigilante, cuidador.
Zeregin: Tarea.



Zein da zure zeregin nagusiena?
Lau bat urte daramatzat Portu-

galeten, Gasteizen zein Donostian 
egiten diren ahozko azterketen 
antolaketan eta azken urtea koor-
dinatzaile gisa. Arlo pedagogikoaz, 
hau da, azterketak prestatzeaz 
beste lankide batzuk arduratzen 
dira. Nire zereginen artean daude 
azterketak egiteko lekuak auke-
ratu, baimenak eskatu, azterketa 
ereduak banatu, ahozko azterke-
tarako epaimahaikideak kontrata-
tu, lantaldea koordinatu… Gauza 
asko dira. 

Osakidetzako langileak oso urdu-
ri joaten dira azterketetara?

Bai. Gehienak oso urduri etor-

tzen dira. Horregatik, gure laneta-
ko bat da beraiek lasaiarazten aha-
legintzea, nahiz eta erraza ez izan. 
Itxaronaldietan azterketan dau-
dela ahaztarazten saiatzen gara, 
hizketaldia emanez.

Zer da zure lanak duen gauza zai-
lena?

Gauza zailenetako bat berri 
txarrak ematea izaten da, emai-
tzak jakitean zenbaitzuk kolpea 
hartzen dute eta ez da inoren go-
gokoa; eta guztia puntuan izate-
ko logistikaren aldeko lan handia 
egin behar dela. Bestela, zaila da, 
baita ere, azterketari asko izaten 
direla eta guztia puntuan izateko 
logistika lan handia egin behar 
dela.

Erreklamazio asko izaten dituzue?
Idatzizko frogatan dezente 

izaten dira. Azterketarientzat oso 
garrantzitsua da frogak gainditzea 
eta bada halako joera bat errekla-
mazioak egiteko.



Eten: Interrupción.
Ezinbestez: Obligatoriamente, 
necesariamente.
Helmuga: Meta.
Ibilbide: Trayecto.
Itzuli: Vuelta.
Lasterketa: Carrera.
Tartekatu: Combinar.
Zango: Pierna.



Bidezidor: Senda.
Hondar: Resto.
Ingurune: Entorno.
Kresal: Salitre.
Lurmutur: Cabo.
Ustiatu: Explotar.




